Legebiltzarreko Erregelamenduko 62.7 artikuluak ezarritakoarekin bat, agintzen da Nafarroako Parlamentuko Aldizkari Ofizialean argitara dadin Nafarroako Parlamentuko 2014ko martxoaren 13ko Osoko Bilkuraren Erabakia, zeinaren bidez onesten baitira Nafarroako Foru Ogasunaren egoerari buruzko Ikerketa Batzordearen irizpeneko konklusioak.

Iruñean, 2014ko martxoaren 13an

Lehendakaria: Alberto Catalán Higueras

Nafarroako Parlamentuko Osoko Bilkuraren Erabakia, zeinaren bidez onesten baitira Nafarroako Foru Ogasunaren egoerari buruzko Ikerketa Batzordearen irizpeneko konklusioak

I. AURREKARIAK.
Lehena. Nafarroako Parlamentuak, 2014ko otsailaren 13an eginiko Osoko Bilkuran, erabaki zuen Nafarroako Foru Ogasunaren egoerari buruzko ikerketa batzorde bat sortzea, ondoko gai hauek ikertzeko: 

“Bat. Nafarroako kontuen egoera, 2011tik izan duten bilakaera eta defizit-helburua betetzeko politikak aplikatzearekin duen lotura.

Bi. Nafarroako Gobernuko lehendakariak emandako jarraibideak, BEZaren itzulketak geroratzekoak, hartara legez ezarritako epeak urratuz; eta jarraibide horiek Nafarroako ekonomian izan dituzten ondorioak.

Hiru. Foru Ogasunaren zuzendari kudeatzaile ohiak egindako akusazioak, Ekonomia, Ogasun, Industria eta Enpleguko kontseilariak Foru Ogasunaren independentziaren aurka etengabe esku sartzeari –saialdi mailan– buruzkoak.

Lau. Foru Ogasunaren zuzendari kudeatzaile ohiak egindako akusazioak, Ekonomia, Ogasun, Industria eta Enpleguko kontseilariak eta Nafarroako Gobernuko lehendakariak legezko babesa duen informazio pertsonala eskatu izanari buruzkoak”.

Bigarrena. 2014ko otsailaren 17an Nafarroako Parlamentuko Mahaiak Nafarroako Foru Ogasunaren egoerari buruzko Ikerketa batzorde (hemendik aurrera “Ikerketa Batzorde”) horren osaera, antolaketa eta jardunari buruzko arauak onetsi zituen. Aipatu arauak 2014ko otsailaren 17ko 28. Nafarroako Parlamentuko Aldizkari Ofizialean argitaratu ziren.

Hirugarrena. Ikerketa Batzordea 2014ko otsailaren 18an eratu zen, kide guztiak bertan zirela, eta foru parlamentari Lizarbe Baztán jauna hautatu zuen batzordeburu. Nafarroako Parlamentuko legelari Nekane Iriarte Amigot andrea aritu da Batzordeko idazkari.

Laugarrena. Ikerketa Batzordea otsailaren 18, 19, 21, 24, 25, 26, 27 eta 28an bildu da. Ikerketa Batzordeak hainbat erabaki hartu ditu, dokumentazioa eta informazioa eskatzeari eta zenbait pertsonaren agerraldiei buruzkoak. Honako hauek dira:

1.- 2014ko otsailaren 18ko erabakia:

“Nafarroako Foru Ogasunaren egoerari buruzko Ikerketa Batzordeak, gaur egindako bilkuran, honako erabaki hauek hartu ditu:

Bat. Honako pertsona hauek Ikerketa Batzordearen aurrean ager daitezen eskatzea:

Idoia Nieves Nuin andrea, Ogasuneko teknikaria Tributu Ikuskapenerako Zerbitzuan. (otsailaren 21ean, 10:00etan)

Juan Francisco Franco Pueyo jauna, Aurrekontuko zuzendari nagusia, eta María Jesús Valdemoros Erro andrea, Politika Ekonomiko eta Enpresarialaren zuzendari nagusia. (otsailaren 24an, 09:00etan).

Manuel Arana Soret jauna, Ogasuneko teknikaria Tributu Ikuskapenerako Zerbitzuan. (otsailaren 24an, 11:30ean).

Lourdes Goicoechea Zubelzu andrea, Ekonomia, Ogasun, Industria eta Enpleguko kontseilariak. (otsailaren 24an, 17:00etan).

Yolanda Barcina Angulo andrea, Nafarroako Gobernuko lehendakaria. (otsailaren 25ean, 10:00etan)

Bi. Nafarroako Gobernuari ondoko dokumentazioa igor dezala eskatzea:

1. Akta, halakorik badago, edo gainerako edozein dokumentu, Gobernuko lehendakariak, 2012ko urriaren 10ean Ekonomia eta Ogasun Departamentuko ekonomia lantaldearekin egin zuen bilerari buruzkoa. Adierazi nor egon zen bilera horretan.

2. Akta, halakorik badago, edo gainerako edozein dokumentu, Ekonomia eta Ogasun Departamentuko ekonomia taldeak 2012ko azaroaren 8an egin zuen bilerari buruzkoa. Adierazi nor egon zen bilera horretan.

3. Nafarroako Zerga Ogasunaren txostena, 2012ko azaroaren 8ko bileran aurkeztua eta BEZaren itzulketak geroratzeko lau aukera planteatzen zituena.

4. Foru aginduak, ebazpenak, jarraibideak, zuzentarauak edo barne-zirkularrak, 2012ko urriaren 10eko eta 2012ko azaroaren 8ko bilkuretan aztertutako gaien inguruan Ekonomiako kontseilariak sinatu dituenak.

5. Defizita betetzeak 2012ko urriaren 10ean zuen egoerari buruzko txostena.

6. Politika Ekonomikoaren zuzendaritza nagusiaren txostena, Ekonomiako kontseilariari 2012ko azaroaren 15ean emana, non agertzen baitzen BEZaren itzulketa geroratzeak zer eragin negatibo izanen zituen Nafarroarentzat.

7. Idoia Nieves andreak prestatu eta Ekonomiako kontseilariak 2012ko azaroaren 23an sinatutako dokumentua, zeinetan agintzen baita, defizitaren helburua betetzeko, BEZaren itzulketa batzuen geroratzea, 2013ko aurrekontuaren kontura itzul zitezen.

8. 2012ko apirileko eta maiatzeko aldietan BEZaren itzulketak kobratzeke zituzten enpresen zerrenda (zenbatekoa 50.000 euro baino gehiagokoa bazen, eta kreditu fiskala finantza entitate bati laga ez bazioten). Enpresa horietatik bi zerrenda banandu: BEZaren itzulketak geroratu zitzaizkien enpresena, eta geroratzerik izan ez zutenena.

9. CAN zenaren inguruko gaiak ikertzen ari diren epaitegiek Nafarroako Gobernuari 2013ko lehen seihilekoan igorritako ofizioak, eginbideak eta errekerimenduak.

10. Goicoechea lehendakariordearen jarraibidea, enpresa jakin bati hilabete jakin baten itzulketa geroratzekoa, oinarritzen duen agindua, erabakia edo dokumentua. Dokumentuaren data: 2012ko azaroaren 23an.

11. 2012an BEZa itzultzeko legezko epeak ez betetzeagatik Nafarroako Zerga Ogasunak ordaindutako berandutza-interesen zenbatekoa.

12. BEZaren itzulketa geroratzeko erabakia hartu ondoren Nafarroako Zerga Ogasunera egindako telefono-deien kopuruaren erregistroa.

13. Politika Ekonomikoaren Zuzendaritza Nagusiaren 2013ko irailaren 27ko txostena, adierazten duena zenbat diru gehiago bilduko zen zuzeneko diru-bilketan, doitzeak gehituta (251 milioi euro), baldin eta 2012ko aurrekontuan itzuli izan balira, eta ez 2013koan, BEZari zegozkion 90 milioi euro gehiago.

14. Politika Ekonomikoaren Zuzendaritza Nagusiaren 2013ko abuztuaren 30eko txostena, komertzializazioaren aldaketaren eraginari eta Nafarroarentzako inpaktua 25 milioi eurora mugatzeari buruzkoa.

15. Hitzarmen Ekonomikorako Batzorde Koordinatzailearen 2012ko maiatzaren 7ko erabakia, Volkswagenen BEZari buruzkoa.

16. Erabakia, frogatzen duena Ekonomia Departamentuak 2013an proposamen bat egin izana, BEZaren itzulketak egozteko irizpide bera aplikatzekoa zerga berezien doikuntzen erregularizaziorako ere.

17. Euskarri dokumentala, 2013ko maiatzean Ogasuneko eta Administrazio Publikoetako Ministerioarekin BEZa egozteko irizpide berrien inguruko lehen kontaktuetan Ekonomiako Kontseilariak izandako jarrerari buruzkoa.

18. Ministerioaren eta Nafarroako Zerga Ogasunaren artean 2013ko apirilean zerga berriak hitzartzeko izandako bilera teknikoaren akta. Adierazi nor egon zen bilera horretan.

19. 2013ko irailaren 18an Ogasuneko Ministerioari igorritako dokumentua, hitzarmen ekonomikoa arautzen duen legearen testuari egindako behin-behineko aldaketak biltzen dituena.

20. Dokumentua, Estatuaren jarrera, 2014ko martxoko zeharkako zergen erregularizazioa 2013ko abenduan ordaintzearen aldekoa, eta 2015eko martxokoa 2014ko abenduan ordaintzearen aldekoa (200M€ aurreratzea), egiaztatzen duena.

21. Estatuaren eta Nafarroako Foru Komunitatearen arteko Hitzarmen Ekonomikoko 67. artikuluan aurreikusitako Batzorde Koordinatzailearen 1/2013 akta, 2013ko abenduaren 19koa, oso-osorik eta hitzez-hitz. Erabaki horren bidez Nafarroari 200M€ aldez aurretik ordaintzea ahalbidetzen da.

22. Zerga Ogasunaren Ikuskapen Plana, 2011ko irailaren 27an indarrean zegoena.

23. Zerga Ogasunak 2012ko lehen astera arte aurreikusitako ikuskapen eta erregularizatze jarduketak, Nafarroako Unibertsitatearen eta zentro horrekin lotutako langileen gainekoak, gai horri buruz Idoia Nievesek Legebiltzarreko agerraldian eta Lourdes Goicoecheak aurtengo otsailaren 12an, asteazkenean, prentsaurreko batean egindako adierazpenak direla-eta.

24. Zerga Ogasuneko ikuskaritzak 2011tik 2013ra bitarteko aldian Almanaque, S.L. eta Marchi, S.L. enpresei dagokienez, egindako jarduketen espediente osoa.

25. Parlamentutik Nafarroako Gobernuari igorritako ahozko eta idatzizko galderak eta informazio eskaerak, Nafarroako Kutxako kontseilariei eta haiek, kontseilari nahiz profesional gisa, jasotako ordainsariei buruzko informazioaren gainekoak. Nafarroako Gobernuak emandako erantzunen zerrenda. Galdera eta erantzun bakoitzarekin hura egin edo eman zen data jaso behar da.

26. Goicoechea kontseilariak 2013ko irailaren 11n eta egun horren aurreko zazpi egunetan bere bulegoan izan zituen bisiten sarrera-erregistroa.

27. Goicoechea kontseilariaren lan-agenda, 2013ko irailaren 11koa eta egun horren aurreko zazpi egunetakoa.

28. Fiskalitate Zerbitzuaren txostena, Nafarroako Kutxari buruzko isilpeko datuak partikularrei emateak dituen inplikazio guztien balorazio juridikoa egiten duena. Txostenean hori eskatu zen data, eskatu zuen arduraduna eta txosten-ematearen data jaso behar dira.

29. Goicoechea kontseilariak 2013ko apirilaren 22an jaso zuen mezu elektronikoa, aipatu txostenaren kopia zeramana. 

30. Idoia Nievesek 2013ko urriaren 3an egindako txostena, aurreko sei urteetan Zerga Ogasunak Osasunari buruz egindako jarduketak xehetasunez biltzen dituena.

31. Goicoechea kontseilari andreak Ekonomia Departamentuko idazkari nagusi teknikoari eskatutako txostena, ostalaritzako establezimendu jakin batzuei egindako auditoria informatikoko jarduketen legezkotasunari eta Ogasuneko ikuskaritzak jarraitutako protokoloari buruzkoa.

32. Idoia Nieves andrearen dimisioaren aurretik Gobernuak egindako bilkuraren gai-zerrenda, aurreko astean Quorum sisteman sartutakoa.

33. Gobernuko lehendakariak legea urratuz BEZaren itzulketak geroratzeko emandako jarraibideak biltzen dituzten era guztietako dokumentuak.

Hiru. Nafarroako Gobernuari, Lourdes Goicoechea Zubelzu Ekonomia, Ogasun, Industria eta Enpleguko kontseilariari eta Idoia Nieves Nuini ondotik datozen dokumentuak igor ditzatela eskatzea:

1. Idoia Nievesek 2013ko ekainaren 20an Goicoechea kontseilariari igorritako mezu elektronikoa, Ogasunak Nafarroako Unibertsitatea zela-eta egindako jarduketen datuei buruzko informazioa ematen zuena.

2. Goicoechea kontseilariak, Idoia Nievesek aurretik bidalitakoari erantzunez, data berean igorritako mezu elektronikoa.

3. Lourdes Goicoechea Zubelzu Nafarroako Gobernuko Lehendakariordeak eta Idoia Nieves Nuin Foru Ogasuneko zuzendari kudeatzaile ohiak edukitako komunikazioak (oharrak, mezu elektronikoak, gutunak...), joan den otsailaren 11n, Legebiltzarrean, zuzendari kudeatzaile ohiak azaldutako egitateei buruzkoak.

4. Idoia Nieves andrearekin, bere agindupean Ogasuneko zuzendari kudeatzaile izan den denboran, izandako mezu elektroniko eta komunikazio guztiak –jasotakoak edo bidalitakoak–, salatu diren injerentzia saialdiekin zuzeneko zerikusia dutenak.

Lau. Nafarroako Gobernuari, Yolanda Barcina Angulo andreari eta Lourdes Goicoechea Zubelzu andreari honako hauek eskatzea:

1. Nafarroako Gobernuko lehendakariak eta lehendakariordeak edukitako komunikazioak (oharrak, mezu elektronikoak, gutunak...), joan den otsailaren 11n, Legebiltzarrean, Foru Ogasuneko zuzendari kudeatzaile ohiak azaldu zituen egitateei buruzkoak.

Bost. Idoia Nieves Nuin andreari ondoko dokumentazioa igor dezala eskatzea:

1. 2014ko otsailaren 11n Parlamentu honetako Ekonomia, Industria, Ogasun eta Enplegu Batzordean izandako agerraldian aipatu zituen txosten, dokumentu eta mezu elektroniko guztiak.

2. Estatuarekin BEZa doitu eta erregularizatzeari dagokionez, 2011, 2012 eta 2013. urteetako egoera zehazten eta eskematizatzen duen informazioa, zergadunei BEZaren itzulketak geroratzeak ekarritako ondorioak azalduta.

3. Yolanda Barcina andrearengandik Batzordearen aztergaien inguruan jasotako jarraibide, agindu, iradokizun edo ohar guztiak.

Sei. ELA/STV sindikatuari eskatzea Nafarroako Justizia Auzitegi Nagusian aurkeztu duten salaketaren kopia igor dezala.

Zazpi. Kontuz elkarteari eskatzea Auzitegi Gorenean aurkeztu duen salaketaren kopia igor dezala.

Zortzi. Ekonomia, Ogasun, Industria eta Enplegu Departamentuari eta Nafarroako Zerga Ogasunari honako hauek eskatzea:

1. Zerga Ogasunak 2011, 2012 eta 2013. urteetan egindako ikuskapen guztien zerrenda.

2. Conservas Almanaque, S.L.ri egindako ikuskapenaren espedientea, eta Ogasunaren ziurtagiria, jakitekoa kasu honetako ikuskapena indarra duten legeen eta araudiaren arabera egin den, prozesuko epeei dagokienez ere.

3. Legebiltzarrean otsailaren 11n Nieves Nuin andreak azaldu zituen egitateekin zerikusia duten espediente administratiboak.

4. Club Osasunak 2007tik 2013ra Ogasunari egindako ordainketei buruzko txostena, ordainketak urtearen arabera xehakatuta (“Nafarroako Erresuma” babes jardueraren kontura egindako ordainketak sartu gabe).

5. BEZaren itzulketek 2010etik 2013ra, bi urteak barne, izan duten bilakaerari buruzko txosten kualitatiboa eta kuantitatiboa, urtearen arabera xehakatua.

6. Txostena, 2013an zehar zuzeneko diru-bilketari buruz egindako aurreikuspenei buruzkoa, horien barne, 2013ko abendura arteko gastuaren goiko muga ezartze aldera egindako aurreikuspenak (2012ko abuztua).

7. Txostena, jakitekoa 2012ko uztailetik orain arte egindako ikuskapenak, legeen eta arau-prozeduren arabera egin ote diren.

8. Ogasunera igorritako kexa-gutunak, 2013ko udazkenean ostalaritzaren sektorean egin ziren ikuskapen-jarduera mota berrien gainekoak.

9. BEZaren itzulketa geroratu zitzaien enpresetatik jasotako komunikazioak, eta hori zela eta abiarazi ziren espedienteak, ondorio ekonomikoak ere barne.

9. Navarra TVri honako hau eskatzea: 

1. Dagokion epaitegian aurkeztutako adiskidetze-demandaren kopia.

2. Yolanda Barcina andrearengandik Batzordearen aztergaien inguruan jasotako jarraibide, agindu, iradokizun edo ohar guztiak.

Hamar. CaixaBank eta Nafarroako Kutxa Fundazioa entitateei eskatzea Nafarroako Gobernuak edo Gobernuko edozein kidek, Nafarroako Aurrezki Kutxako langile eta kontseilari guztien ordainsaria ezagutzeko asmoz, igorritako ofizioen edo komunikazioen kopia, eta, halaber, hornitzaile eta bezero guztiek egindako kobrantzen eta ordainketen kopia, 3.005 euro baino gehiagokoak direnena.

Hamaika. Lourdes Goicoechea Zubelzu andreari, Nieves Nuin andreari eta Iruñeko “El Mercao” jatetxeari eskatzea 2011ko irailaren 27an aipatu lekuan Goicoechea Zubelzu eta Nieves Nuin andreek egin zuten bazkariaren faktura.

Hamabi. Nafarroako Gobernuari informazioa eskatzea, jakite aldera diru publikoaren kontura ordaindu ote zen 2011ko irailaren 27an “El Mercao” jatetxean egin eta Goicoechea Zubelzu eta Nieves Nuin andreek parte hartu zuten bazkariaren faktura.

Hamahiru. Conservas Almanaque, S.L. enpresari honako hauek eskatzea:

1. Enpresan izan zen lan istripu baten ikuskapenaren akta.

2. Conservas Almanaque, S.L. enpresan izandako la istripuari buruzko medikuaren gaztigua.

Hamalau. Foruzaingoari honako hau eskatzea:

1. Foruzaingoak Andosillako Conservas Almanaque, S.L. enpresan gertatutako lan istripuari buruz egindako txostena.

15. Navarra TVri honako hau eskatzea:

1. Lourdes Goicoechea Zubelzu Ekonomia, Ogasun, Industria eta Enpleguko kontseilariak Navarra TVn Osasunaren zorrari buruz egindako elkarrizketaren transkripzioa. Ogasuneko zuzendari kudeatzaile ohiak otsailaren 11ko agerraldian aipatu zuen hori”.

2.- 2014ko otsailaren 19ko erabakia:

“Nafarroako Foru Ogasunaren egoerari buruzko Ikerketa Batzordeak gaur erabaki du Nafarroako Gobernuari/Nafarroako Zerga Ogasunari honako hauek eskatzea:

1. Nafarroako Gobernuko Ekonomia, Ogasun, Industria eta Enplegu Departamentuko idazkari nagusi teknikoak emandako txostena edo txostenak, Ekonomia, Ogasun, Industria eta Enpleguko kontseilariaren eskumen, eskudantzia, ardura, betebehar eta obligazioei eta BEZaren itzulketak geroratzearen legezkotasunari buruzkoak, igortzea.

2. Ondoko txosten hauek igortzea: 2012an eta 2013an zehar BEZaren zuzeneko diru-bilketari buruz egindako aurreikuspenei buruzkoak, hilabeteen, diru-bilketaren eta itzulketen arabera xehakatuak; 2010etik aurrera enpresei egindako BEZaren itzulketen bilakaerari eta itzulketen ordainketak geroratzearen legezkotasunari buruzkoak; Nieves Nuin Zuzendari Kudeatzaile ohiak salatu zituen Nafarroako Zerga Ogasunaren ikuskapen jarduketa guztien legezkotasunari buruzkoak; eta Club Atlético Osasunak 2007tik 2013ra Nafarroako Zerga Ogasunari, zorraren ordainketa gisa, egindako ordainketei buruzkoak (“Nafarroako Erresuma” babes jardueratik datozen zenbatekoak salbu), urtearen arabera xehakatuak.

3. Prentsan oihartzuna izan duen txosten juridikoa, Nafarroako Gobernuko lehendakariak, antza, PSOEko idazkari nagusi Pérez Rubalcaba jaunari igorri diona”.

3.- 2014ko otsailaren 24ko erabakia:

“2014ko otsailaren 24an, Nafarroako Foru Ogasunaren egoerari buruzko Ikerketa Batzordeak honako erabaki hauek hartu ditu:

Bat. Nafarroako Gobernuari honako dokumentazioa erreklamatzea, zeina otsailaren 20an eskatu baitzitzaion:

1. Akta, halakorik badago, edo gainerako edozein dokumentu, Ekonomia eta Ogasun Departamentuko ekonomia taldeak 2012ko azaroaren 8an egin zuen bilerari buruzkoa. Adierazi nor egon zen bilera horretan.

2. Nafarroako Zerga Ogasunaren txostena, 2012ko azaroaren 8ko bileran aurkeztua eta BEZaren itzulketak geroratzeko lau aukera planteatzen zituena.

3. Politika Ekonomikoaren zuzendaritza nagusiaren txostena, Ekonomiako kontseilariari 2012ko azaroaren 15ean emana, non agertzen baitzen BEZaren itzulketa geroratzeak zer eragin negatibo izanen zituen Nafarroarentzat.

4. Politika Ekonomikoaren Zuzendaritza Nagusiaren 2013ko irailaren 27ko txostena, adierazten duena zenbat diru gehiago bilduko zen zuzeneko diru-bilketan, doitzeak gehituta (251 milioi euro), baldin eta 2012ko aurrekontuan itzuli izan balira, eta ez 2013koan, BEZari zegozkion 90 milioi euro gehiago.

5. Politika Ekonomikoaren Zuzendaritza Nagusiaren 2013ko abuztuaren 30eko txostena, komertzializazioaren aldaketaren eraginari eta Nafarroarentzako inpaktua 25 milioi eurora mugatzeari buruzkoa.

Dokumentazio hori berriro eskatzeko oinarri juridikoak honakoak dira:

Nafarroako Gobernuak bere ezezkoaren oinarriak 2014ko otsailaren 20ko idazki baten bidez eman ditu. Idazki hori Ekonomia, Ogasun, Industria eta Enplegu Departamentuko idazkari nagusi teknikoak sinatua dago, eta adierazten du gaur egun ezin dela igorri 2, 3, 6, 13 eta 14. zenbakietan eskatzen den informazioa, dokumentazioan zergadun jakinen zerga arloko datuak jasotzen direlako. Hala ere, dokumentazio hori igortzeko baimena eskatu zaie arduradunei.

Nafarroako Parlamentuko Erregelamenduaren 14. artikuluak ezartzen duenez, foru parlamentariek, beren eginkizunak hobeki betetzeko, zilegi izanen dute Nafarroako Foru Komunitateko Administrazioari, eta besteak beste bere erakunde publikoei, eskatzea administrazio horiek eginiko jarduketen ondorio diren datu, txosten edo administrazio-dokumentuak, baldin eta horiek igortzearekin ez badira urratzen datu pertsonalak babeste aldera legez ezarritako bermeak.

Eskatutako dokumentazioa ukatzen bada, Nafarroako Foru Komunitateko Administrazioak adierazi beharko ditu eskaera betetzea eragozten dioten arrazoiak, “zeinek zuzenbidean oinarrituta egon beharko baitute”.

Nafarroako Foru Ogasunaren egoerari buruzko Ikerketa Batzordeak dituen arauetan (28. NPAO, 2014 otsailaren 17koa), zortzigarrenak ezartzen du Ikerketa Batzordeak egiten dituen informazio- eta dokumentazio- eskaerak bete egin behar direla, hartzaileak jaso eta berrogeita zortzi orduko epean.

Tributuei buruzko abenduaren 14ko 13/2000 Foru Lege Orokorraren 105.artikulua aipatu legeko IV. tituluan , “Tributu arloko kudeaketa” izenekoan dago; hain zuzen ere III. kapituluan, eta bertan arautzen da tributu kudeaketaren prozedura, zeinetan sartzen baitira tributuak aplikatzeko prozedurak (autolikidazioak eta aitorpenak, salaketak, egiaztapenak eta konprobazioak, eta abar). Jarduketa horien guztien ondorioz Zerga Administrazioak “eskuratutako” datuak bildu eta biltegiratu egiten dira.

105. artikuluak berak, tributu informazioaren izaera eta xedeak arautzen dituenean honako hau ezartzen du:

“105. artikulua. Zerga ondorioak dituzten datuen isilpeko izaera.

1. Bere eginkizunen barnean zerga administrazioak lortutako datuak, txostenak edo aurrekariak isilpekoak dira, eta aginduz kudeatu behar dituen tributuak edo baliabideak benetan aplikatzeko erabiliko dira bakarrik. Ezin izanen zaizkie hirugarrenei laga edo komunikatu, salbu lagapenak helburu hauek baditu:

a) Delituak ikertzea edo jazartzea, baldin eta jurisdikzio organoek edo Ministerio Fiskalak ezin badituzte jazarri laidotutako pertsonak eskatuta bakarrik.

b) Beste zerga administrazio batzuekin elkarlanean aritzea, beren eskumenen eremuan betebehar fiskalak betetzearen ondorioetarako.

c) Elkarlana, Laneko eta Gizarte Segurantzako Ikuskatzailetzarekin eta Gizarte Segurantzako Entitate Kudeatzaileekin eta zerbitzu komunekin, Gizarte Segurantzako kotizazioan eta kuoten bilketan gertatzen den iruzurraren kontrako borrokan eta sistemaren kargurako prestazioak lortzeko eta erabiltzeko iruzurraren kontrakoan; orobat, Osasun Sistema Nazionalaren prestazioetan erabiltzaile bakoitzak egin beharreko ekarpenen maila zehazteko elkarlana.

Era berean, elkarlana Nafarroako Gobernuaren Osasun Departamentuarekin, Osasun Sistema Nazionalaren erabiltzaileei eta onuradunei itzultzeko osasun arloko ekarpenen soberakinak.

Halaber, elkarlana Nafarroako Gobernuko dagokion departamentuarekin, zehazteko erabiltzaile bakoitzari zer ekarpen-portzentaje dagokion ‘erabilera bereziko’ Osasun Laguntza Zerbitzuaren prestazioetarako”.

d) Elkarlana bestelako administrazio publikoekin, delitu fiskalaren kontra eta funts publikoen edo Europar Batasunaren funtsen kargurako laguntzak edo dirulaguntzak lortzeko edo jasotzeko iruzurraren kontra borrokatzeko.

e) Elkarlana parlamentuko ikerketa batzordearekin, legez ezarritako esparruaren barnean.

f) Jurisdikzio organoek edo Ministerio Fiskalak adin txikikoen eta ezintasunak dituztenen eskubideak eta interesak babestea.

g) Elkarlana Comptos Ganberarekin, Ekonomia eta Ogasun Departamentuaren fiskalizazio eginkizunen barnean.

h) Elkarlana epaile eta auzitegiekin, ebazpen judizial irmoak betearazteko. Informazio eskaera judizialean beharrezkoa izanen da berariazko ebazpen bat non, dagokion gaian interes publikoak eta pribatuak neurturik, eta zordunaren ondasun eta eskubideen existentziari buruz jakiteko gainerako bitartekoak edo iturriak agortzeagatik, arrazoitzen den zerga administraziotik datuak biltzeko beharra.

i) Elkarlana, Diru arloko Arau Hausteei eta Kapital Zuriketari Aurrea Hartzeko Batzordearen Zerbitzu Betearazlearekin, Terrorismoa Finantzatzeko Jarduerak Begiratzeko Batzordearekin eta bi batzorde horien idazkaritzarekin, horien eginkizunen barnean.

j) Elkarlana, Estatuaren eta Nafarroako Foru Komunitatearen arteko Hitzarmen Ekonomikoan aurreikusi zen Arbitraje Batzordearekin, haren eginkizunak gauzatzean.

k) Elkarlana, tributu arlokoak ez diren baliabide publikoen diru-bilketa egiteko ardura duten zuzenbide publikoko organo edo entitateekin, ordainketa egitera behartuak ongi identifikatzeko, eta Trafikoko Zuzendaritza Nagusiarekin, horiei jakinarazpenak egiteko, aipatutako baliabideak kobratzeko.

l) Estatistikan eskumena duten administrazio publiko eskudunek helburu estatistikoetarako datuak erabiltzea, Nafarroako Estatistikari buruzko ekainaren 27ko 11/1997 Foru Legeak esleitzen dizkien eginkizunak betetzeko. Informazio eskaeran justifikatu beharko da estatistika lanak zer helburu zehatz dituen tributudunen datuak lagatzea beharrezkoa izateko. Datu horiek, izatez ere, datu pilatuen txostenak egiteko erabiliko dira, eta ezin izanen dira banaka gorde.

2. Aurreko idatz-zatian aurreikusitako lagatze kasuetan, zerga arloko informazioa, ahal dela, bitarteko informatiko edo telematiko bidez eman beharko da. Administrazio publikoek informazio hori aipatutako bitartekoen bidez lortzerik badute, ezin izanen diete interesdunei exijitu informazio horri buruzko zerga administrazioaren ziurtagiriak aurkeztea.

3. Zerga administrazioak behar diren neurriak hartuko ditu zerga arloko informazioaren konfidentzialtasuna eta haren erabilera egokia bermatzeko.

Datu, txosten edo aurrekari horiek ezagutzen dituzten agintariek edo funtzionarioek horiei buruzko erabateko isiltasuna gordeko dute horien gainean, salbu aipatutako kasuetan. Alde batera utzirik sor litezkeen erantzukizun penalak edo zibilak, isiltasunerako betebehar zehatz horretan arauak haustea diziplinako hutsegite oso larritzat joko da beti.

Ikusten bada delitu bat gerta daitekeela, eta hura ezin dela jazarri laidotutako pertsonak eskaturik bakarrik, orduan zerga administrazioak erruduntasun testigantza eginen du, edo delitu izan daitezkeen egintzen azalpena, inguruabarrak barne, igorriko dio Ministerio Fiskalari. Horretaz gain, dagokion prozedurari hasiera eman dakioke zuzenean, zerbitzu juridiko eskudunaren bitartez kereila jarriz.

4. Atxikitzaileek eta diru-sarrerak kontura egitera behartuek beste tributudun batzuei buruzko datuak, txostenak edo aurrekariak erabiltzen ahalko dituzte soilik konturako diru-sarrerak egiteko betebeharrak zuzen betetzeko eta benetan aplikatzeko. Tributu bakoitzaren araudian aurreikusitako kasuetan, datu horiek zerga administrazioari komunikatu beharko zaizkio.

Aurreko lerrokadan xedatutakoa kenduta, aipatutako datuak, txostenak edo aurrekariak isilpean gordetzekoak dira. Atxikitzaileek eta diru-sarrerak kontura egitera behartuek haiei buruzko isiltasunik handiena eta zorrotzena gorde behar dute.

5. Aurreko idatz-zatietan aurreikusitako esparruan, tributudunek artxibo administratiboetako erregistro eta dokumentuak ikus ditzakete, baldin eta espediente baten zati badira eta baldin eta, eskaera datarako bukaturik egonda, eskatzaileak esku hartutako prozedurei badagozkie espediente horiek”.

Ekonomia, Ogasun, Industria eta Enplegu Departamentuari esleitutako eskumenak indarreko legedia betez erabiltzea, “zuzenbide publikoko tributuak eta sarrerak kudeatzeari, ikuskatzeari eta biltzeari dagokionez, haien titulartasuna Foru Komunitateari badagokio”, Nafarroako Zerga Ogasuna erakunde autonomoaren ardura da (irailaren 3ko 119/2007 Foru Dekretua, eta hura ordeztu zuen otsailaren 12ko 19/2014 Foru Dekretua). 

Adierazi denez, eskatu diren txosten eta dokumentuak –eta berriro eskatzen da horiek igortzea– honakoak dira:

1. Nafarroako Zerga Ogasunaren txostena, 2012ko azaroaren 8ko bileran aurkeztua eta BEZaren itzulketak geroratzeko lau aukera planteatzen zituena. (3. dokumentua)

2. Politika Ekonomikoaren zuzendaritza nagusiaren txostena, Ekonomiako kontseilariari 2012ko azaroaren 15ean emana, non agertzen baitzen BEZaren itzulketa geroratzeak zer eragin negatibo izanen zituen Nafarroarentzat. (6. dokumentua)

3. Politika Ekonomikoaren Zuzendaritza Nagusiaren 2013ko irailaren 27ko txostena, adierazten duena zenbat diru gehiago bilduko zen zuzeneko diru-bilketan, doitzeak gehituta (251 milioi euro), baldin eta 2012ko aurrekontuan itzuli izan balira, eta ez 2013koan, BEZari zegozkion 90 milioi euro gehiago. (13. dokumentua)

4. Politika Ekonomikoaren Zuzendaritza Nagusiaren 2013ko abuztuaren 30eko txostena, komertzializazioaren aldaketaren eraginari eta Nafarroarentzako inpaktua 25 milioi eurora mugatzeari buruzkoa. (14. dokumentua)

eta

5. Akta, halakorik badago, edo gainerako edozein dokumentu, Ekonomia eta Ogasun Departamentuko ekonomia taldeak 2012ko azaroaren 8an egin zuen bilerari buruzkoa. Adierazi nor egon zen bilera horretan. (2. dokumentua)

2014ko otsailaren 20ko idazkiaren bidez emaniko ezezkoak –gorago aipatu da idazki hori–, ez du eskatutakoa ukatzeko “zuzenbidean oinarritutako arrazoirik” ematen, eta hori da Nafarroako Parlamentuko Erregelamenduaren 14. artikuluan eskatzen dena. Idazki horretan, aipamen lauso bat besterik ez da egiten: “...dokumentazioan, zergadun zehatzen datuak agertzen dira...”

2. eta 3. dokumentuek aipagai dituzten bileretan egon ziren guztiak ez ziren Nafarroako Zerga Ogasunekoak izan, eta 6., 13. eta 14. dokumentuek aipagai dituzten txostenen egileak ere –txosten horiek eskatu dira– ez ziren erakunde autonomo horretakoak. Horrek adierazten du bertan agertzen diren datu fiskalak txostenetarako edo bileretarako datu instrumentalak baino ezin direla izan. Eta horrek hala behar du, nahitaez; izan ere, bestela, baimendu gabeko pertsonek zergadun zehatzen datu tributarioak izanen zituzten eskueran. 

Ez dirudi logikoa Ikerketa Batzordeari informazioa ukatzen zaion bilera edo txosten horietan “zerga-arloko datuak” agertzea balizko zergadun bati buruz. Edozein kasutan, halakorik balitz, enkriptatu egin litezke, eta batzorde honi interesatzen zaizkion edukiak bakarrik utzi ikusteko moduan.

Bi. Nafarroako Zerga Ogasuneko Tributuen Arloko Informazio Sistemen Zerbitzuari honako dokumentazioa eskatzea:

1. Zerrenda bat, bilduko duena Ekonomia, Ogasun, Industria eta Enplegu Departamentuko zein pertsonak izan duten teknikoki aukera zergadunen datu fiskaletara sartzeko, sistema informatikoaren bidez, 2013ko martxoaren 1etik 2013ko maiatzaren 30era bitarte.

2. Zerrenda bat, bilduko duena Ekonomia, Ogasun, Industria eta Enplegu Departamentuko eta Nafarroako Zerga Ogasuneko zein pertsona sartu ziren Nafarroako Kutxako 190 eta F50 ereduetako aitorpenen edukietan 2013ko martxoaren 1etik 2013ko maiatzaren 30era bitarte.

Hiru. Ekonomia, Ogasun, Industria eta Enplegu Departamentuari ondoko dokumentazioa eskatzea:

1. Ekonomia, Ogasun, Industria eta Enplegu Departamentuko Idazkaritza Tekniko Nagusiak azken bost urteotan Zerga Ogasunaren ikuskaritza-jarduketei buruz eginiko txosten guztien zerrenda.

2. Ekonomia, Ogasun, Industria eta Enplegu Departamentuko Politika Ekonomiko eta Enpresarialaren Zuzendaritza Nagusiak 2013ko irailaren 27an eginiko txostena eguneratzen duten txosten, taula edo koadroak.

Lau. Nafarroako Gobernuari eta Idoia Nieves Nuin andreari ondoko dokumentazioa igor dezaten eskatzea:

Idoia Nieves andreak dimisio-gutuna eta bere dimisioari buruzko mezu elektronikoa nori bidali zion eta dokumentu horiek zer ibilbide izan zuten agertzen duen informazioa.

Bost. Nafarroako Gobernuari eta Nafarroako Zerga Ogasunari ondoko dokumentazioa igor dezatela eskatzea:

Txosten bat, jasoko duena nork kontsultatu dituen Goicoechea andrearen datu fiskalak (izen-abizenak, identifikazioa eta zer unitate administratibokoa den) 2011ko uztailetik 2014ko otsailera bitarte”.

4.- 2014ko otsailaren 26ko erabakia:

“2014ko otsailaren 26an, Nafarroako Foru Ogasunaren egoerari buruzko Ikerketa Batzordeak honakoa erabaki du:

Nafarroako Zerga Ogasuna erakunde autonomoari honako dokumentazioa erreklamatzea, zeina otsailaren 19an eskatu baitzitzaion baina ez baitu igorri:

“33. Gobernuko lehendakariak legea urratuz BEZaren itzulketak geroratzeko emandako jarraibideak biltzen dituzten era guztietako dokumentuak”.

Dokumentazio hori berriro eskatzeko oinarri juridikoak honakoak dira:

Nafarroako Gobernuak bere ezezkoaren oinarriak 2014ko otsailaren 20ko idazki baten bidez eman ditu. Idazki hori Ekonomia, Ogasun, Industria eta Enplegu Departamentuko idazkari nagusi teknikoak sinatua dago, eta esaten du (lehen atalean) dokumentu hori ezin dela igorri “Arauen Garapen eta Fiskalitaterako Atalak igorritako txostenean emandako arrazoiengatik”.

Nafarroako Parlamentuko Erregelamenduaren 14. artikuluak ezartzen duenez, foru parlamentariek, beren eginkizunak hobeki betetzeko, zilegi izanen dute Nafarroako Foru Komunitateko Administrazioari, eta besteak beste bere erakunde publikoei, eskatzea administrazio horiek eginiko jarduketen ondorio diren datu, txosten edo administrazio-dokumentuak, baldin eta horiek igortzearekin ez badira urratzen datu pertsonalak babeste aldera legez ezarritako bermeak.

Eskatutako dokumentazioa ukatzen bada, Nafarroako Foru Komunitateko Administrazioak adierazi beharko ditu eskaera betetzea eragozten dioten arrazoiak, “zeinek zuzenbidean oinarrituta egon beharko baitute”.

Nafarroako Foru Ogasunaren egoerari buruzko Ikerketa Batzordeak dituen arauetan (28. NPAO, 2014ko otsailaren 17koa), zortzigarrenak ezartzen du Ikerketa Batzordeak egiten dituen informazio- eta dokumentazio- eskaerak bete egin behar direla.

Tributuei buruzko abenduaren 14ko 13/2000 Foru Lege Orokorreko 105. artikuluak tributu-datuen isilpekotasuna arautzen du, eta, horri buruz, honakoa ezartzen du: “1. Bere eginkizunen barnean zerga administrazioak lortutako datuak, txostenak edo aurrekariak isilpekoak dira, eta aginduz kudeatu behar dituen tributuak edo baliabideak benetan aplikatzeko erabiliko dira bakarrik. Ezin izanen zaizkie hirugarrenei laga edo komunikatu, salbu lagapenak helburu hauek baditu...”.

Artikulu horrek beste hau ere ezartzen du: “Zerga administrazioak behar diren neurriak hartuko ditu zerga arloko informazioaren konfidentzialtasuna eta haren erabilera egokia bermatzeko. Datu, txosten edo aurrekari horiek ezagutzen dituzten agintariek edo funtzionarioek horiei buruzko erabateko isiltasuna gordeko dute horien gainean, salbu aipatutako kasuetan. Alde batera utzirik sor litezkeen erantzukizun penalak edo zibilak, isiltasunerako betebehar zehatz horretan arauak haustea diziplinako hutsegite oso larritzat joko da beti” (3. idatz-zatia).

Hau izan zen eskatutako informazioa: “Gobernuko lehendakariak legea urratuz BEZaren itzulketak geroratzeko emandako jarraibideak biltzen dituzten era guztietako dokumentuak”. Eta hori ez da sartzen Tributuei buruzko abenduaren 14ko 13/2000 Foru Lege Orokorraren 105.artikuluak aipatzen dituenetan: “bere eginkizunen barnean zerga administrazioak lortutako datuak, txostenak edo aurrekariak”. Artikulu horrek aipagai dituen horiek, izan ere, isilpekoak izan behar dute (artikulu horren beraren 3. idatz-zatia). Horiek horrela, Nafarroako Foru Ogasunaren egoerari buruzko Ikerketa Batzordeak erabaki du Nafarroako Foru Ogasuna erakunde autonomoari berriro eskatzea igor diezaiola dokumentazio hori Ikerketa Batzordeari, otsailaren 19an eskatu zitzaion moduan, eta ez denez informazio-eskaera egiten zaion lehenbiziko aldia, dokumentazio hori 2014ko otsailaren 27ko 12:00ak baino lehen ekar dezala.

5.- 2014ko otsailaren 27ko erabakia:

“2014ko otsailaren 27an, Nafarroako Foru Ogasunaren egoerari buruzko Ikerketa Batzordeak honakoa erabaki du:

1. Nafarroako Gobernuari eta Nafarroako Zerga Ogasuna erakunde autonomoari honako dokumentazioa erreklamatzea, zeina jadanik otsailaren 25ean eskatu baitzitzaion:

“Txosten bat, jasoko duena nork kontsultatu dituen Goicoechea andrearen datu fiskalak (izen-abizenak, identifikazioa eta zer unitate administratibokoa den) 2011ko uztailetik 2014ko otsailera bitarte”.

2. 2014ko otsailaren 25ean, Nafarroako Foru Ogasunaren egoerari buruzko Ikerketa Batzordearen bilkura batean, mezu elektroniko bat erakutsi zen, 2012ko martxoaren 28ko data zuena –asteazkena–, 17:43an Idoia Nieves Nuin andreak Ogasuneko kontseilari Álvaro Miranda Simavillari bidalia.

Nieves Nuin andreari eskatzen zaio mezu elektronikoa osorik igor dezala, goiburuarekin, jakin ahal izateko erakutsi zen dokumentuan agertzen direnez gain beste inori ere bidali ote zitzaion mezu elektroniko hori, bai eta zen den falta den partearen edukia.

3. Nafarroako Gobernuari eta Nafarroako Foru Ogasunari eskatzen zaie aipatutako dokumentazioa 2014 otsailaren 28ko 11:00ak baino lehen igortzea.

Era berean, Nieves Nuin andreari eskatzen zaio igor diezaiola Ikerketa Batzordeari dokumentazio hori 2014ko otsailaren 28ko 11:00ak baino lehen, egoki baderitzo”.

6.- Txosten juridikoak eskatzea :

Ikerketa Batzordeak, otsailaren 19an eta 24an eginiko bilkuretan, erabaki zuen Batzordeko legelari idazkariari bi txosten juridiko eskatzea: bata, ebazteko ea “agerraldia egitera etorritako pertsonek edo, lagunduta etorriko balira, beraiekin batera etorritakoek erabiltzerik ba ote duten telefono mugikorrik edo Nafarroako Parlamentuan agerraldia egiten den gelatik kanpo daudenekin konektatzeko moduko bestelako gailurik”; bestea, berriz, “Nafarroako Gobernuari otsailaren 20an eskatu zitzaion eta igorri ez duen dokumentazio bat erreklamatzeari buruzkoa, adierazita zer arrazoi juridikok babes lezakeen eskaera hori, eta ebazteko, halaber, ea Unión del Pueblo Navarro parlamentu-taldearen eskaera, 2014ko otsailaren 24an egin zuena, bat ote datorren Ikerketa Batzordeak bere arauetan zehaztua duen xedearekin”.

Txosten juridiko horiek otsailaren 19an eta 25ean eman ziren, eta Ikerketa Batzordeko kideei helarazi zitzaizkien.

7.- Igorri ez den dokumentazioa:

Zenbait pertsona edo entitateri dokumentazioa eskatu, eta horren parte bat ez dute igorri. Ondoren doa igorri ez duten dokumentuen zerrenda, adierazita zer pertsona edo erakunderi eskatu zitzaizkien eta zer arrazoi eman dituzten ez igortzea oinarritzeko.

1. Nafarroako Gobernuak adierazi zuen, Ekonomia, Ogasun, Industria eta Enplegu Departamentuko idazkari nagusi teknikoak 2014ko otsailaren 20an sinatutako idazki baten bidez, zeina Ikerketa Batzordeari 2014ko otsailaren 20an bidali baitzitzaion, dokumentazioaren parte bat, jarraian zehazten dena, ez zuela igorriko, ondoren aipatzen diren arrazoiengatik:

“Nafarroako Parlamentuko lehendakariak 2014ko otsailaren 18ko idazki baten bidez eskatutako informazio eta/edo dokumentazioari dagokionez, honakoa jakinarazten da:

Lehena.- Eskatutako informazioa ezin da igorri, Arauen Garapen eta Fiskalitaterako Atalak igorritako txostenean emandako arrazoiengatik. Hain zuzen ere, honako zenbakietan eskatzen zen informazioa: 8., 10., 22., 23., 24., 30., 33., 39., 40., 41., eta 42. zenbakietan eskatzen zena. 

Bigarrena.- Gaur egun, ez da posible 2., 3., 6., 13. eta 14. zenbakietan eskatu zen informazioa igortzea, zeren eta dokumentazio horretan zergadun zehatzen datu tributarioak agertzen baitira. Hala ere, dokumentazio hori igortzeko baimena eskatu zaie arduradunei.

Hirugarrena.- 4., 16., 18. eta 33. zenbakietan eskatutako dokumentazioa ez dago Departamentuko artxiboetan.

Laugarrena.- Departamentuko kontseilariak igorri du 34., 35., 36., 37. eta 38. zenbakietan eskatutako dokumentazioa”. Departamentuko kontseilariak igorri du 34., 35., 36., 37. eta 38. zenbakietan eskatutako dokumentazioa”.

2. Ekonomia, Ogasun, Industria eta Enpleguko kontseilari Lourdes Goicoechea Zubelzu andreak jadanik igorri dio, Ikerketa Batzordeari, eskatu zitzaion dokumentazioa; 7. puntuari dagokionez, idazki bat erantsi du, sinatu gabea, honakoa dioena:

“Ez dago horri buruzko inongo informaziorik”.

3. Nafarroako Zerga Ogasuneko zuzendari ohi Idoia Nieves Nuin andreak ez dizkio Ikerketa Batzordeari igorri Batzordeak 2014ko otsailaren 18an eskatu zizkion dokumentuak (1. eta 2. zenbakietakoak). Izan ere, dioenez, dokumentu horien eskaerak ez ditu betetzen abenduaren 9ko 21/1994 Foru Legean ezarritako baldintzak. Bestalde, 8. zenbakikoa ere ez du igorri, dokumentu hori ez baitauka.

4. Nafarroako Gobernuak, 2014ko otsailaren 27ko idazki baten bidez, zeina Ekonomia, Ogasun, Industria eta Enplegu Departamentuko idazkari nagusi teknikoak sinatua baitago, eta Ikerketa Batzordera 2014ko otsailaren 27an helarazi baitzen, berriro 2014 otsailaren 25ean erreklamatu zitzaion dokumentazioaren parte bat igorri du, baina ezezkoa esan dio beste zenbait dokumentu igortzeari, honako arrazoiengatik:

“Nafarroako Parlamentuko lehendakariak 2014ko otsailaren 25eko idazki baten bidez eskatutako dokumentazioari dagokionez –idazkia erantsita doa–, honakoak igortzen dira:

1. zenbakitik 4. zenbakira bitartekoetan eskatutako dokumentazioa (3., 6., 13. eta 14. dokumentuak). Dokumentazio horretatik kendu egin da kasuko zergadunen identifikazioa, enpresa interesdunek ukatu egin baitute beraiei buruzko datu tributarioak erabiltzeko baimena.

Dokumentazioa igortzeko ofizioan –2014 otsailaren 20koa–, Nafarroako Parlamentuari adierazi zitzaion egina zegoela baimen-eskea, eta orain jakinarazten dugu ukatu egin zaigula baimen hori.

5. zenbakiko eskaerari dagokionez (2. dokumentua), adierazi behar da aipatzen den bilerako aktarik ez dagoela; dokumentuak erantsi dira, eta bileran zein egon zen”.

5. Nafarroako Gobernuak, 2014ko otsailaren 27ko idazki baten bidez, ezezkoa esan dio honako informazioa bidaltzeari: “Idoia Nieves andreak dimisio-gutuna eta bere dimisioari buruzko mezu elektronikoa nori bidali zion eta dokumentu horiek zer ibilbide izan zuten”. Ezezkoa ematearen arrazoia izan da “eskaerak izaera pertsonala” duela; eskaera “pertsona interesdunari igorri zitzaion, eta ez du orain arte inolako erantzunik eman”.

6. Nafarroako Gobernuak, 2014ko otsailaren 27ko idazki baten bidez, ezezkoa esan dio honakoak bidaltzeari: “zerrenda bat, bilduko duena Ekonomia, Ogasun, Industria eta Enplegu Departamentuko zein pertsonak izan duten teknikoki aukera zergadunen datu fiskaletara sistema informatikoaren bidez sartzeko, 2013ko martxoaren 1etik 2013ko maiatzaren 30era bitarte”, bai eta “txosten bat, jasoko duena nork kontsultatu dituen Goicoechea andrearen datu fiskalak (izen-abizenak, identifikazioa eta zer unitate administratibokoa den) 2011ko uztailetik 2014ko otsailera bitarte”. Arrazoia da ez dagoela lotura materialik eskatutako informazioaren eta Ikerketa Batzordearen xedearen artean.

Bigarren aipatzen den informazioa igorri du Nafarroako Gobernuak, 2014ko otsailaren 27ko idazki baten bidez; Ikerketa Batzordeak egun horretan bertan egina zion eskakizuna.

8.- Agerraldiak:

Ikerketa Batzordearen bilkuretako batzuetan, zenbait pertsonaren agerraldiak izan ziren, informatzeko.

Bilkura horiek ondoren aipatzen diren egun eta orduetan egin ziren:

Idoia Nieves Nuin andrea, Nafarroako Zerga Ogasuneko zuzendari kudeatzaile ohia eta Tributu Ikuskapenerako Zerbitzuko ogasun-teknikaria, otsailaren 21ean, 10:00etan.

Juan Francisco Franco Pueyo jauna, Aurrekontuko zuzendari nagusia, María Jesús Valdemoros Erro andrea, Politika Ekonomiko eta Enpresarialaren zuzendari nagusia, eta Pedro Ugalde Zaratiegui jauna, Ekonomia, Ogasun, Industria eta Enplegu Departamentuko idazkari nagusi teknikoa, otsailaren 24an, 09:00etan.

Manuel Arana Soret jauna, Nafarroako Zerga Ogasunaren Plangintza eta Kontrolerako zuzendari ohia eta Tributu Ikuskapenerako Zerbitzuko ogasun-teknikaria, otsailaren 24an, 16:30ean.

Lourdes Goicoechea Zubelzu andrea, Ekonomia, Ogasun, Industria eta Enpleguko kontseilaria, otsailaren 24an, 18:30ean.

Yolanda Barcina Angulo andrea, Nafarroako Gobernuko lehendakaria, otsailaren 25ean, 16:00etan.

II. GERTAKARIAK.

Lehena. 2012ko azken hiruhilekoan hartutako erabakiek, BEZaren itzulketak sei hilabete baino gehiago geroratzekoek, defizit-helburuaren betekizunak betetzeko eta, alderdikeriaz jokatuz, Alderdi Popularraren politika asetzeko helburu hutsa zutenek, kalte larria eragin diete Nafarroako enpresei eta enpleguari, eta -251 milioi euroko aurrekontu-desdoitze bat ekarri dute. Erabaki hori hartu izan ez balitz, defizit-helburua arinki baizik ez zen urratuko, eta nazioaren eta autonomia erkidegoen testuinguruan inongo ondorio praktikorik ez zen gertatuko. Gainera, jokabide horrek erakusten du Nafarroako Gobernua ezgai izan dela hartutako erabakien ondorioak aurreikusteko. 

Bigarrena. Nafarroako Gobernuko lehendakari Barcina andreak “agindutako” erabaki hori, Ekonomia, Ogasun, Industria eta Enplegu kontseilari Goicoechea andrearen erabakien bidez gauzatutakoa, hartu zen Nafarroako Zerga Ogasunak eta Politika Ekonomiko eta Enpresarialaren Zuzendaritza Nagusiak neurri horien ondorio negatiboei buruz lau aldiz eginiko ohartarazpenak gorabehera. Erabaki horiek, bestalde, ezkutuan gorde ziren, zeren eta ez baitzitzaizkien jakitera eman ez Nafarroako Parlamentuari, ez ukitutako enpresei, ez Nafarroako gizarteari. Erabaki hori hartu baino lehen, gainera, ez zen bildu Nafarroako Zerga Ogasuna Erakunde Autonomoaren Gobernu Kontseilua.

Hirugarrena. Halaber, erabaki horrek berarekin dakar zergadunen BEZa sei hilabeteko epean itzultzeko legezko betebeharra ez betetzea, eta hori zerga-arloko legezkontrakotasun bat da, Tributuei buruzko abenduaren 14ko 13/2000 Foru Lege Orokorreko 88. artikuluari jarraituz, kasuan kasuko zergei buruzko arauetako artikulu muntadunei eta Kode Zibileko 1101. artikuluari jarraituz. 

Halaber, jadanik urtebete igarota, ez da bete berandutza-interesak ordaintzeko betebeharra; izan ere, ukitutako zordunen parte txiki bati baizik ez zaizkio ordaindu.

Laugarrena. Arestian aipatutako testuinguruan, bidegabeki geroratu da Estatuarekiko Hitzarmen Ekonomikoaren negoziaketa; ez da zerga berririk hitzartu; eta, 2013ko azaroan, 2014., 2015. eta 2016. urteetarako defizit helburuak eta zorpetze-maila itundu dira, Alderdi Popularreko Gobernuaren jarraibideak onartuz eta egiazko negoziaketarik egin gabe; izan ere, Rajoy jaunaren Gobernuak 2013ko uztailean hartutako erabakiak onartu besterik ez da egin.

Bosgarrena. Ekonomia, Ogasun, Industria eta Enplegu kontseilariak lau aldiz esku sartu eta injerentziak egin ditu Nafarroako Zerga Ogasunaren jardunbideetan, Nafarroako Unibertsitatearen kasuan, non izugarritzat eta jukutriatzat jo baitzituen zerga ikuskaritzak autonomoki abian jarritako jardunbideak, hain zuzen ere zergadun horri 1,5 milioi euro erreklamatzekoak, bere langileen gauzazko ordainsariengatiko zergak ez ordaintzeagatik. Kontseilari Goicoechea andreak eta lehendakari Barcina andreak Ikerketa Batzorde honetan eginiko agerraldietan egindako adierazpenetatik, eta lehenengoak Nafarroako Zerga Ogasuneko zuzendari kudeatzaile ohi Nieves andreari igorritako mezu elektronikoetatik, argitasun osoz ondorioztatzen da zein den bien nahia eta asmoa, mesede-tratua emateko saiakera argi batean, non Goicoechea andrea Ekonomia, Ogasun, Industria eta Enplegu kontseilaria izateaz baliatu baitzen lehendakaria horren jakinaren gainean zegoela eta Nafarroako Zerga Ogasunaren irizpidearen aurka:

1. Aipatutako gauzazko ordainsariak zergak ordaintzetik salbuetsita mantentzea, zeren eta Zenbait zerga aldatu eta beste tributu-neurri batzuk hartzeko abenduaren 28ko 20/2011 Foru Legeak halakotzat kalifikatzen baitzituen 2012ko urtarrilaren 1etik aurrera, baina ez horren aurretiko urteetarako. 

2. Gainera, gauzazko ordainsari horiengatik zergak ordaindu behar baziren, helburua zen egiazko zenbatekoarengatik ez ordaintzea, hau da, Nafarroako Unibertsitateko matrikularen egiazko prezioarengatik, baizik eta Unibertsitate publikoko prezio baliokidearengatik, zeina 8-10 aldiz txikiagoa baita. 

Seigarrena. Frogatu da Goicoechea andreak esku-sartzeak eta interferentziak egin dituela Nafarroako Zerga Ogasunean, Conservas Almanaque, S.L. enpresaren kasuan. Enpresa hori kontseilaria bera, egungo kargura iritsi baino lehen, titular zeneko aholkularitza fiskaleko bezeroa izan zen. Halatan, harekin mesede-tratua izateko ahalegin argi bat izan zen, Ekonomia, Ogasun, Industria eta Enplegu kontseilaria izateaz baliatuta. Goicoechea andreak ahaleginak egin zituen Ogasuneko Ikuskaritzaren jardunbidean bitartekaritza egiteko, jardunbide hura gerora zedin, esanez lan istripu larria izana zutela eta bere antzinako bezeroak izatearen argudioari helduz, haien alde egin zedin. 

Zazpigarrena. Goicoechea andrea, Ekonomia, Ogasun, Industria eta Enplegu kontseilaria izateaz baliatuta, Gobernuko lehendakari Barcina andrea jakinaren gainean zegoela eta agian hark berariaz hala jokatzeko adierazita, saiatu zen, arrakastarik gabe, Nafarroako Aurrezki Kutxako kontseilarien eta langileen ordainsariei eta atxikipenei buruzko datuak lortzen. Horretarako, 190 eta F50 ereduetako inprimakiak eskatu zituen, noiz eta Nafarroako Aurrezki Kutxako organoetan dietak bidegabeki kobratzeagatik Unión del Pueblo Navarroko agintari politiko eta instituzional garrantzitsu batzuk inputatuta zeuden eta Instrukzio Epaitegian deklaratzen ari ziren testuinguru batean. Agerraldira deitutako Ugalde jaunak berak bidegabetzat jo zuen egindako eskaria.

Zortzigarrena. Sinesgarri gertatzen da Goicoechea andrea, Landa Garapen, Industria, Enplegu eta Ingurumen kontseilaria zenean, saiatu izana, arrakastarik izan gabe, ikuskaritza fiskaleko plana ezagutzen eta lortzen, Nafarroako Zerga Ogasunak haren antzinako bezero batzuk ikuskatu behar ote zituen jakiteko. Jarduketa hori, gertakarietako seigarrenean aipatutakoarekin batera, uztartu beharko litzateke honako inguruabarrarekin: Goicoechea andreak, kontseilari izendatua izan ondoren, ez zuen Merkataritza Erregistroan baja aurkeztu bere bezeroa zen enpresa bateko –Machi, S.L.– administratzaile gisa; eta bere bezero den beste enpresa bateko –Talleres Ezquerra Seamers, S.L.– Administrazio Kontseiluko idazkari gisa ziurtatzen ditu enpresa horren urteko kontuak, Merkataritza Erregistroan ageri den bezala.

Bederatzigarrena. Era berean, frogatuta geratu da Goicoechea andrea esku sartzen saiatu dela ostalaritza-sektoreko zenbait enpresari eginiko auditoria informatikoen bitartezko ikuskaritza-jardunbidean. Zalantzan jarri zuen jardunbide horren legezkotasuna, eta hari buruzko txosten bat eskatu zion departamentuko idazkari nagusi tekniko Ugalde jaunari (2014ko urtarrilaren 20an). Ugalde jaunak txosten partzial bat egin zuen, Nafarroako Zerga Ogasunaren bertsioa kontrastatu gabe. Batzordearen ustez, txosten hori partziala da, zeren eta haren konklusioak oso zalantzazkoak eta erraz ezeztatzeko modukoak baitira azterketa juridiko zorrotz bat eginez. 

Are gehiago: azken bost urte hauetan, Idazkaritza Nagusi horrek ez du inongo legezkotasun txostenik egin Nafarroako Zerga Ogasunaren jarduketei buruz, zeren eta eskumen hori Nafarroako Zerga Ogasuneko Fiskalitate Zerbitzuari baitagokio. Aipatutako kasuan baizik ez da txostenik egin, hain zuzen ere kontseilariak gai horretan egindako esku-sartzeei legezkotasun itxura emateko. Bitxia da txostena Nafarroako Zerga Ogasunaren erakunde autonomoaren barruan eskatu beharrean, kontseilariak hartatik kanpo eskatu izana.

Hamargarrena. Halaber, frogatutzat ematen da Nafarroako Gobernuko lehendakari Barcina andreak, telefonoz, Ekonomia, Ogasun, Industria eta Enpleguko Departamentuko idazkari nagusi teknikoari txosten bat enkargatu ziola (2014ko otsailaren 20koa) BEZaren itzulketak geroratzeko erabakia legezkoa zela oinarritzen saiatzeko. Eskari hori egitearen xede bakarra zen hura PSOEko idazkari nagusi Pérez Rubalcaba jaunari igortzea, azken horrek itzulketak geroratzearen legezkotasuna zalantzan jarria baitzuen. Jarduketa hori nafar guztion diruarekin ordaindutako erakunde publiko baten bitarteko eta baliabideak alderdikeriaz erabiltzea da. Halaber, berriz azpimarratu behar dugu nolako zorroztasun juridikorik eza dagoen aipatutako txostenean, aurreko egitatean azaldutako arrazoiak tarteko.

Nolanahi ere, Ugalde jaunak adierazitako ustezko legezkotasuna funtsgabea da, zeren eta berandutza-interesak ordaintzeari lotzen baitu eta gaur den egunean, kasu gehienetan, ez da halakorik egin.

Hamaikagarrena. Jardunbide horiek eragimen-trafikoa izateari edo hartatik hurbil egoteari dagokionez –Fiskaltzari dagokio hori kalifikatzea, ez Ikerketa Batzorde honi–, honakoa adierazi behar dugu: 

1. Aipatutako delitu-tipoaren oinarrizko baldintzak zehazteko, kontuan hartu beharra dago eragimena nagusitasun egoera batetik abiatzen dela, halakotzat ulertuta iradokizun hutsaz harago doan jardunbidea. Kasu honetan, erabilitako hitz eta moduei erreparatuta, ondoriozta daiteke egiazki eta zinez eragin nahi izan dela, hierarkia-maila handiagoak ematen duen nagusitasunezko posizioaz baliatuta, Nafarroako Gobernuko lehendakari edo arloko kontseilari bezala. Eragiteko xedez eginiko jardunbide horren hartzaile izan den funtzionarioaren deklarazioetan, injerentzia-saiakeraz hitz egin zen argiro, eta horixe erakusten du kontseilariaren jardunbidea iradokizun huts bat ez izateak, zeren eta funtzionarioaren jardute-esparruan esku sartzen saiatu baitzen, espediente horien norabide-aldaketa lortu nahian. Bestela esanda, goi-funtzionario horrek sentitu zuen jardunbide horiek kalte egin ziotela bere erantzukizunak betetzeko garaian eduki beharreko erabakitze-askatasunari. Gauza bera gertatzen bide zen Nafarroako Gobernuko lehendakariak hartutako erabakiarekin, Goicoechea andrearen bidez saiatu baitzen isilpeko informazioa lortzen Nafarroako Kutxako langile, aholkulari, hornitzaile eta kontseilariei buruz. 

2. Kontseilari karguak ematen dion nagusitasunaz baliatuta eginiko jardunbide horrekin lortu nahi da eragina izatea aipagai ditugun txostenetan eragiteko zuzeneko gaitasuna duen funtzionario batengan, zeren eta Nafarroako Zerga Ogasuneko zuzendari kudeatzailea baita. Jardunbide horren hartzaile den pertsonak kargu hori kontseilariak hartarako izendatuta zeukanez, argi dago presiorako eta koakziorako tarte argi bat bazegoela, konfiantza hori, eta harekin batera kargua, galtzeko beldurra zela eta.

3. Jarduketa horren xedea zen etekin argi, berariazkoa eta ekonomikoki ebaluagarria lortzea, zerga ikuskaritzako jarduera garatzen ari zen irizpidea zalantzan jartzearen bidetik. Eta, oso garrantzitsua dena, lortu nahi zen etekina interes orokorraren ezin kontrakoagoa zen, zeren eta jardunbide horien guztien helburua baitzen hirugarrenen egoera fiskala hobetzea, Ogasun Publikoaren funtzionamendu zuzenetik –segurtasun juridikoa, tratu-berdintasuna edo legezkotasun-printzipioa bezalakoen bitartez– eratorritako interesaren kaltetan.

4. Nafarroako Zerga Ogasuneko zuzendariaren eta kontseilariaren beraren deklarazioak bat datoz esatean jardunbide hori kontzientea, zuzenekoa eta borondatezkoa izan zela; hau da, jardunbidearekin helburu bat lortzeko asmo jakin bat zegoen. Horiek ez dira usteak, zeren eta modu frogagarrian ageri baitira aurkeztu den eta kontseilariak berak ukatu duen dokumentazioa.

III. KONKLUSIOAK.

LEHENA. 

Ekonomia, Ogasun, Industria eta Enplegu kontseilari Goicoechea andreak, bere karguaz baliatuta, injerentziak eta interferentziak egin zituela Nafarroako Zerga Ogasunaren funtzionamendu tekniko eta profesional normal eta autonomoan, honako asmo hauekin:

a) Babestutako datu fiskalak legez kanpo lortzeko asmoarekin.

b) Nafarroako Zerga Ogasunaren eta Zerga Ikuskaritzaren funtzionamendu autonomo, profesional eta teknikoan tartean sartzeko asmoarekin.

c) Bere aholkularitza fiskaleko bezeroa izandako enpresa batentzat mesede-tratua lortzeko asmoarekin. 

d) Egiantzekoa da kontseilariak Ikuskaritza Plana eskatu zuela bere bezero izandako enpresen aldeko mesede-tratua lortzeko asmoarekin.

e) Nafarroako Zerga Ogasunaren irizpide teknikoa aldatzeko asmoarekin, Nafarroako Unibertsitateari egindako ikuskaritza fiskalean, bai ikuskaritzan bertan, bai exijitzekoa zen likidazioaren zenbatekoan, eta ostalaritzaren sektoreko zenbait enpresari egindako ikuskaritza fiskalean ere.

BIGARRENA.

1. Nafarroako Gobernuko lehendakari Barcina Angulo andrea Ekonomia, Ogasun, Industria eta Enplegu kontseilariaren aipatu diren jardunbideen –aurreko lerrokadako d) letran jasotakoarena kenduta– jakitun eta erantzunkide izan dela.

2. Nafarroako Gobernuko lehendakari Barcina andrearen eta Ekonomia, Ogasun, Industria eta Enplegu kontseilari Goicoechea andrearen jardunbideek ez dutela legedi indarduna bete, honako arauak urratu baitituzte:

– Nafarroako Gobernuari eta Lehendakariari buruzko abenduaren 3ko 14/2004 Foru Legeko 11. artikulua (esku ez hartzeko betebeharra).

– Gobernu Onaren Kodea ezartzen duen martxoaren 17ko 2/2011 Foru Legeko 2. artikulua. (Printzipio etikoak. Esku ez hartzea printzipio horien aurkako jokabideetan, eta saihestea, halaber, esleituta dituzten zerbitzu publikoak betetzean izan beharreko neutraltasuna zalantzan jartzen duen jardunbide oro).

– Herri Administrazioen Araubide Juridikoaren eta Administrazio Prozedura Erkidearen azaroaren 26ko 30/1992 Legeko 28. artikulua (esku ez hartzeko betebeharra, interes pertsonala, eta abar).

– Arestian aipatutako legeko 47. artikulua (epe-mugak eta epeak bete beharra).

– Nafarroako Foru Komunitateko Administrazioari buruzko abenduaren 3ko 15/2004 Foru Legeko 7. artikulua (administrazio egokia izateko eskubidea, arrazoizko epeak, legez ezarritako epeak).

– Herri Administrazioen Araubide Juridikoaren eta Administrazio Prozedura Erkidearen azaroaren 26ko 30/1992 Legeko 41. artikulua (agintarien eta funtzionarioen betebeharra epe horiek bete eta betearazteko)

– Tributuei buruzko abenduaren 14ko 13/2000 Foru Lege Orokorreko 9. artikulua (tributudunen eskubide orokorrak, diru-sarrera ez bidezkoen itzulketak eta diru-sarreren itzulketa egokiak ezarritako moduan eta epean eskuratzeko eskubidea, hartarako errekerimendurik egin gabe).

– Arestian aipatutako legeko 88. artikulua (ofiziozko itzulketak, sei hilabeteko epean, betiere).

– Enplegatu Publikoaren Oinarrizko Estatutuaren apirilaren 12ko 7/2007 Legeko 53. artikulua (epe barruan ebazteko betebehar etikoa).

Nafarroako Administrazio Publikoen zerbitzuko Langileen Estatutuaren Testu Bategina onesten duen abuztuaren 30eko 251/1993 Legegintzako Foru Dekretuko 56, 62, 63, 64 eta 66. artikuluak (betebeharrak ez betetzea; goragokoen tolerantzia eza, eta abar).

– Tributuei buruzko abenduaren 14ko 13/2000 Foru Lege Orokorreko 87. artikulua (epeak eta haiek ez betetzeagatiko erantzukizunak).

– Kode Zibileko 1101. eta 1108. artikuluak (kalte-galeren ordaina emateko betebeharra, aurrez betebeharrak ez betetzearen ondorioz; kalte-ordainaren betebeharrak ez du lege-urratzea baliozkotzen).

– BEZari buruzko abenduaren 30eko 19/1992 Foru Legeko 61. artikulua, 5/2008 Legegintzako Foru Dekretuan emandako testuaren arabera (ofiziozko sei hilabeteko epea). 

HIRUGARRENA. 

Nafarroako Gobernuko lehendakari Barcina andreak eta Ekonomia, Ogasun, Industria eta Enplegu kontseilari Goicoechea andreak ez dutela jardun Nafarroako Foru Komunitatearen eta bertako herritarren interes orokorren defentsan, eta soilik interes politikoz eta alderdikeriaz jardun dutela, honako gai hauetan Alderdi Popularraren estrategia politikoari jarraituz:
a) BEZaren itzulketak geroratzea, horrek Estatuarekiko doikuntzetan gero eragin dituen ondorio negatiboekin.

b) Alderdi Popularraren Gobernuarekin ituna egitea 2014, 2015 eta 2016. urteetarako defizit- eta zor-helburuei buruz, aldez aurretik ezagutzera eman gabe eta horri buruzko inongo adostasunik bilatu gabe, hartara Nafarroaren etorkizuna hipotekatuz.

c) Inolako helbururik eta estrategiarik ez edukitzea Nafarroa hobeki kokatze aldera beharrezkoa litzatekeen erreforma fiskala prestatu eta planifikatzeko.

LAUGARRENA. 

Batzordeak frogatutzat jotzen ditu Nafarroako Zerga Ogasunaren zuzendari kudeatzaile ohi Nieves Nuin andreak 2014ko otsailaren 11n Parlamentu honetako Ekonomia Batzordeko agerraldian egindako salaketa ia guztiak; gainerako salaketak, berriz, nabarmenki egiantzekoak dira.

BOSGARRENA. 

Barcina Angulo eta Goicoechea Zubelzu andreen jardunbideetan, lehenengo egitatetik hamargarren egitatera eta lehenengo ondoriotik hirugarren ondoriora aipatutakoetan, Nafarroako Administrazio Publikoaren eginkizunak eta baliabideak erabili direla kudeatzaileen probetxu politikoa eta alderdikeriazkoa lortzeko, eta hori bat datorrela Espainiako Errege Akademiak ustelkeria hitzari buruz ematen duen laugarren adierarekin. 

SEIGARRENA. 

Ikerketa Batzordean agerraldia egindakoek batzorde horrekin lankidetzan aritzeko legezko betebeharrari dagokionez, frogatu da Barcina andreak Nafarroako Parlamentuan izandako agerraldian izan zuen jarrera oztopatzaile eta manipulatzailea. 

Zehazki, jarrera hori erakutsi zuen egindako galdera askori ez erantzunez, estakuruekin erantzunez edo eskatutako informazioa ez ematen saiatuz, eta errealitatea aldarazi nahian, manipulatutako agiriak aurkeztearen bidetik; horixe egin zuen, esate baterako, mezu elektroniko baten fotokopia bat erakutsi zuenean, goiburua eta edukiaren zati bat kenduta, hartara ezkutatuz bera izan zela enpresa bati buruzko informazioa eskatzeko kudeaketa batzuk egin zituena, aldi berean foru parlamentari bati leporatuz hain zuzen ere interes hori bera. 

ZAZPIGARRENA.

Batzordeak erabaki du Ikerketa Batzordearen konklusioak onetsi ondoren Nafarroako Parlamentuko Mahairi bidaltzea, behar diren ondorioetarako. 

Halaber, erabaki du konklusioak, aktak, agerraldien transkripzioak, agerraldia egindakoen balizko delituen lekukotasun-eskariak, aktetan jasota daudenak, eta gainerako dokumentazioa Fiskaltzara igortzea, ezagut ditzan, ikertutakotik eta adierazitakotik zigor-erantzukizunen bat eratortzearen kasurako.

Batzordeak gaitzesten du Gobernuko lehendakari Barcina andrearen eta Ekonomia, Ogasun, Industria eta Enplegu kontseilari Goicoechea andrearen jardunbidea, eta exijitzen du dagozkien erantzukizun politikoak beren gain har ditzaten; eskatzen du dimisioa eman dezaten eta Nafarroako Parlamenturako hauteskundeen deia egin dezaten, 2014ko maiatzaren 25erako.

Hala egiten ez badute, konklusio hauek parlamentu-talde guztiak behartuko dituzte kasuko neurriak hartzera, hitza herritarrei itzul dakien, hartara egungo egora kritikoari amaiera emateko. 

ZORTZIGARRENA. 

Konklusioen laburpen gisa, Batzordeak erabaki du:

1. Epaitutako gertakarietan Nafarroako Gobernuko lehendakari Barcina Angulo andreak eta lehendakariorde Goicoechea Zubelzu andreak daukaten erantzukizun politikoa deklaratzea.

2. Politikoki gaitzestea Batzordeak ikertutako egitateetan Nafarroako Gobernuko lehendakari Barcina Angulo andreak eta lehendakariorde Goicoechea Zubelzu andreak izandako esku-hartzea. 

3. Nafarroako Gobernuko lehendakari Barcina Angulo andrearen eta lehendakariorde Goicoechea Zubelzu andrearen dimisioak eskatzea.

Jardunbide guztiak –agiriak, deklarazioak eta konklusioak barne–, beren argudioekin, Ministerio Fiskalari igortzea.

